
Æмбарынгæнæн фыстæг
Аив литературæ  рӕзы аив ныхасӕй. Уый нывӕфтыд кӕны ӕрдз ӕмӕ цард, ӕвдисы адӕймаджы ӕнкъарӕнтӕ, йӕ хъуыдытӕ, йӕ хъуыддӕгтӕ. Уый адӕймагмӕ ӕвзӕрын кӕны сыгъдӕг бӕллицтӕ ӕмӕ рӕсугъд фӕндтӕ ӕмӕ йӕ хоны бӕрзонд нысанмӕ. Уымӕ гӕсгӕ аив литературӕйӕн ис ахъаззаг ахадындзинад адӕмы царды.
Ахуырады сӕйраг фӕрӕзтӕй иу у литературон кӕсынад. Уый сабиты бакӕны аив литературӕйы дунемӕ, байгом сын кӕны царды дуӕрттӕ. Уый сын ӕвдисы хорз ӕмӕ фидауц, ахуыр сӕ кӕны аив дзурын ӕмӕ сӕхи нывыл ӕмӕ уӕздан дарын.
Сывӕллон литературон кӕсынады фӕрцы базоны ӕрдзы цард, йӕ сусӕгдзинӕдтӕ ӕмӕ йӕ фидауц. Базоны адӕймаджы удыхъӕд, йӕ царды нысан, йе сгуыхтытӕ, базоны хӕрзӕгъдӕуттӕ ӕмӕ сыл йӕхи ахуыр кӕны. Фӕзминаг цӕвиттонтӕ йын дӕттынц ныфс ӕмӕ йӕ цӕттӕ кӕнынц зынтӕ сӕттынмӕ.
Литературон кӕсынад сабитӕн ӕнкъарын кӕны нывӕфтыд ныхасы ад, йӕ аивдзинад, уарзын ын кӕны мадӕлон ӕвзаг, амоны йын ныв ӕмӕ фӕлгонц уынын. Уый сывӕллоны цымыдис кӕны уацмыстӕ кӕсынмӕ, диссӕгтӕ зонынмӕ, сфӕлдыстадмӕ. Йӕ фӕрцы ахуырдзауӕн ӕппӕтвӕрсыгӕй раргом вӕййынц уацмысы мидис ӕмӕ аивад сӕ иудзинады.
Дзырдаивад ӕмхуызон ӕндавы зонд ӕмӕ зӕрдӕ. Йӕ ахуыр кӕнынӕн ис йӕхи методикон фӕрӕзтӕ — уыдон домынц уацмысмӕ ӕппӕтвӕрсыгӕй кӕсын. Уацмысӕн йӕ сюжет, йӕ мидис ӕвзарын иу хъуыддаг у. Фӕлӕ уый ӕмрӕнхъ уацмыс кӕсын ахуырдзауӕн хъуамӕ уа ӕхсызгон ӕмӕ дзы иса аивадон ӕхцондзинад.
Скъоладзау хъуамӕ бамбара авторы цӕстӕнгас ӕрдзмӕ, цардмӕ, цаутӕм, хъуамӕ дзы рахата, цы у хорз ӕмӕ ӕвзӕр, рӕсугъд ӕмӕ фыдуынд, кад ӕмӕ ӕгад. Хъуамӕ базона уыцы фӕзындтӕм йӕхи цӕстӕнгас ӕвдисын.
Райдайӕн кълӕсты литературон кӕсынадӕн йӕ сӕйраг нысан у скъоладзауты раст ӕмӕ рӕвдз кӕсыныл сахуыр кӕнын. Тексттӕ дӕттын хъӕуы ахӕм домӕнтӕм гӕсгӕ: хуымӕтӕгӕй рахизын вазыгджынмӕ, ӕнцонӕй - зынмӕ. Ӕмбаргӕ касты фӕрцы сабитӕн сӕ бон уыдзӕн уацмысы мидис бамбарын ӕмӕ йын йӕ аивдзинад банкъарын.
Программӕ домы, цӕмӕй скъоладзаутӕ базоной, тексты сӕйрагдӕр цы у, уый рахицӕн кӕнын, уацмысы мидис хи ныхӕстӕй радзурын, дзырдты нысаниуӕг зонын, текстӕн йӕ аивадон ӕууӕлтӕ рахатын.
Ахуырадон программӕты райдайӕн кълӕсты литературон кӕсынадӕн ис иумӕйаг амындтытӕ. Уӕрӕх бартӕ лӕвӕрд цӕуы чиныгаразӕгӕн тексттӕ равзарынӕн, фӕлӕ уыимӕ йӕ хӕс у иттӕг бӕрнон. Уацмыстӕ хъуамӕ уой хӕрзхъӕд ӕмӕ цымыдисаг, ӕнцон кӕсӕн ӕмӕ ӕнцон дзурӕн; сӕ жанртӕм гӕсгӕ та — алыхуызон: ӕмдзӕвгӕтӕ, цыбыр радзырдтӕ, ӕмбисӕндтӕ ӕмӕ уыци-уыцитӕ, хъӕзтытӕ-нымайӕнтӕ ӕмӕ зарджытӕ, аргъӕуттӕ, таурӕгъон ӕмбисӕндтӕ (басня, притча), драмон уацмыстӕ (этюдтӕ, скъуыддзӕгтӕ). Чингуыты хъуамӕ уа, иры истори, ирон цардыуаг ӕмӕ ирон хӕрзӕгъдӕуттӕ кӕм зынынц, фӕзминаг хъуыддӕгтӕ ӕвдыст кӕм цӕуынц, ахӕм уацмыстӕ.
Литературон кœсынад йœ размœ œвœры ахœм сœйраг хœстœ:
· скъоладзаутӕ хъуамӕ ӕххӕстӕй бамбарой уацмыс — йӕ мидис ӕмӕ йӕ аивдзинад;
· базоной уацмысы нывӕфтыд ӕвзаг ӕнкъарын, йӕ фӕлгонц цы фӕрӕзтӕй арӕзт у, уыдон иртасын;
· сахуыр уой хъуыды кӕнын, уацмысы мидис хи ныхӕстӕй дзурын, цы цаутӕ дзы ӕвдыст цӕуы, уыдонӕн аргъ кӕнын;
· рӕза сӕ аивадон ӕнкъарынад, цымыдис ӕмӕ разӕнгард уой чиныг кӕсынмӕ;
· фӕцайдагъ уой аив ӕвзагыл нывыл ӕмӕ бӕстон дзурын;
· уӕрӕхӕй уӕрӕхдӕр кӕна сӕ дунеуынынад, сӕ зондахаст, арфӕй арфдӕр ӕмбарой ӕрдз ӕмӕ царды фӕзындтӕ, адӕмы ӕгьдӕуттӕӕмхиц кӕной сфӕлдыстадон куыстмӕ;
· ӕхсызгонӕй фӕцалх уой фӕсурокты хибарӕй литературӕ кӕсыныл.
Фӕсурокты скъоладзаутӕ хъуамӕ кӕсой программӕйы темӕтӕм гӕсгӕ ӕвзӕрст ӕмӕ амынд уацмыстӕ. Уыцы уацмыстыл ныхас кӕнынӕн программӕйы иумӕйаг рӕстӕгӕй хардзгонд цӕуы 34 сах. (къуыри — 1сахат).

1. Ирон аргъӕуттӕ.
2. Ирон таурӕгьтӕ.
3. Нарты кадджытӕ.
4. Чиныг "Нарты Батрадз".

5. Хетæгкаты Къоста. "Лӕскъдзӕрӕн".
6. Гæдиаты Секъа. "Лӕг ӕви сырд".
7. Коцойты Арсен. "Хӕлӕгой".
8. Мамсыраты Дӕбе. "Тымыгъ", "Телефон".

9. Уруймӕгты Езетхан. "Дыууӕ царды".
10. Дзесты Куыдзӕг. "Чи никуыма уыд, ахӕм бӕрӕгбон".
11. Барахъты Гино. "Кусаг чындзытӕ".
12. Джимиты Георги. "Чабӕхан".
Проектон куыстыты лӕвӕрд цӕуы:

1. "Цӕмӕн уарзын ӕз мӕ Фыдыбӕстӕ?" 

2. «Ирон адæмон сфæлдыстад»
3.  "Кӕмӕй у сӕрыстыр Ирыстон?" 
4.  "Мад ӕмӕ фыды хӕрзтӕ чи бафыста?"
5.  "Цавӕртӕ сты скъоладзауты хӕстӕ?" 
6. "Цӕмӕй у адӕймаг кадджын ӕмӕ амондджын?"

7. «Ирон адæмон дарæс»

8. «Мæ бинонтæ»

9. «Ирыстоны адæмон музыкалон инструменттæ»
10. «Ирон адæмы æгъдæуттæ»
11. «Ирыстоны хъæбатыртæ»
12. «Ирыстоны поэттæ æмæ фысджытæ»
13. «Ирон бæрæгбæттæ»
14. «Ирон хъæзтытæ»
Чиныгмœ гœсгœ куыст
Ахуырдзауты хӕс у, цы уацмыс бакастысты, уый мидисӕй фӕрстытӕн раст дзуапп раттын, ахуыргӕнӕджы раныхас ӕмӕ кастмӕ хъусын, хи ныхӕстӕй йӕ радзурын. Сӕ хъуыдымӕ гӕсгӕ кӕрӕдзимӕ хӕстӕг цы дзырдтӕ сты, уыдон иртасын, сӕ нысан сын зонын. Ахуыргӕнӕджы ӕххуысӕй тексты архайджыты характеристикӕ дӕттӕг дзырдтӕ ӕмӕ хъуыдыйӕдтӕ ссарын. Хъуамӕ зоной фӕрстытӕм гӕсгӕ текст хӕйттыл дих кӕнын, ахуыргӕнӕджы ӕххуысӕй тексты сӕйраг хъуыды ӕвдисӕг бынӕттӕ ссарын, ахуыргӕнӕджы разамындӕй хи цӕстдарӕнтӕм гӕсгӕ афӕдзы афонты, ӕрдзы, боныхъӕды ӕмӕ хъазӕнты тыххӕй радзурын. Хъуамӕ зоной радзырд, аргъау, ӕмдзӕвгӕ кӕрӕдзийӕ иртасын, амынд тексттӕ наизусть дзурын. Сӕ хӕс у зындгонд фысджыты нӕмттӕ зонын, сӕ уацмыстӕ сын ранымайын, хӕдзары цы чингуытӕ кӕсынц, уыдоны тыххӕй радзурын.
Афӕдзы дӕргъы скъоладзау хъуамӕ базона рӕвдз ӕмӕ ӕмбаргӕ каст кӕнын, чиныгимӕ кусын; цы текст бакаст, уый мидис хи ныхӕстӕй радзурын, уым сӕйраг хъуыды ссарын; уацмысы архайджыты миниуджытӕ фиппайын ӕмӕ сӕ ныхасӕй равдисын, сӕ ныхасы хицӕн уаг иртасын; тексты аивадон фӕрӕзты хицӕн уаг иртасын; тексты аивадон фӕрӕзтӕ хатын ӕмӕ сын сӕ нысаниуӕг ӕмбарын. Йӕ хӕс у, цы ӕрмӕг сахуыр кодтой, ууыл бӕстон ӕрдзурын, бӕлвырд темӕмӕ гӕсгӕ цыбыр радзырд ныффыссын; уацмысты хуызтӕ кӕрӕдзийӕ иртасын; амынд ӕмдзӕвгӕтӕ наизусть зонын; библиотекӕйы хъӕугӕ чи​ныг равзарын; картотекӕимӕ архайын ӕмӕ карточкӕтӕ аразын; чиныгӕн йӕ ном, йӕ сӕргӕндтӕ ӕмӕ йӕ разныхасмӕ гӕсгӕ, цӕуыл фыст у, уый рахатын; дзырдуатӕй пайда кӕнын.

